
        
            
                
            
        

    
	ЗАЙЛШГҮЙ ШИЙТГЭЛ – 13

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

Автоматаар үүсгэсэн тайлбар]

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ХУРАНДАА М. КАРЫШЕВ

	 

	БУНКЕРИЙН СҮҮЛЧИЙН ӨДРҮҮД

	Тавдугаар сарын 9-нд ялалтын баярын өдөр найзууд маань манайд цуглараад дайны үе, фронтын нөхдөө дурсан, шарлаж хуучирсан гэрэл зургуудаа үзэж байлаа. Тэдний нэг нь эвдэрч сүйдсэн, утаа суунагласан, фашистын рейхстагийн байшингийн зураг байлаа. Доод талд нь 1945 оны тавдугаар сарын 4 гэж бичээстэй. Энэ өдөр бол миний хувьд хамгийн дурсгалтай өдөр байсан. Ганцхан хоногийн өмнө тавдугаар сарын 3-нд би «Боевой натиск» сонины эрхлэгч хурандаа А. П. Корбовскийгээс, манай цэргүүд дөнгөж саяхан эзэлж аваад байгаа Берлин рүү яаралтай явж, ялалтын тугийг рейхстагт мандуулсан зөвлөлтийн дайчдын тухай материал цуглуулж авчрах даалгавар авч билээ. 

	Эзэнт улсын канцлярийн байшин бүтэн үлдсэн бол тэнд орж, манайхны цэргийн дарга нартай уулзаж ярилцан, гитлерийн толгойлогчдоос чухам хэн нь баривчлагдан олзлогдсон тухай мэдэж ирэхийг хичээгээрэй гэж сонины эрхлэгч ярианыхаа төгсгөлд надад хэлж байсан юм. 

	Тавдугаар сарын 4-нд үүр цайхын алдад манай сонины «пикап» машин рейхстагийн байшингийн дэргэд ирэв. Ялалтын тугийг хатган мандуулсан тухай чухал материал цуглуулан аваад бид эзэнт улсын канцляр луу хөдөлцгөөлөө. Гэвч Гитлер болон түүний бүлэг хэдхэн хоногийн өмнө бүгшин нуугдаж амжсан бункерт1 орох боломж олдоогүй нь үнэхээр харамсалтай байсан. Сонин сурвалжлагчдын үнэмлэх болон бид бүхний гуйлт хүсэлтийн алин ч тус болсонгүй. Зөвлөлтийн цэргийн нэгэн офицертой уулзаж учир байдлаа хэлж гуйсан боловч уг байр маш их эвдэрч сүйдэж гэмтэл осол учруулж болзошгүй байдалтай байгаа тул хүн оруулж хэрхэвч болохгүй гээд огт хөдөлсөнгүй. Ингээд эзэнт улсын канцлярт оршин суугчдын тухай, тэдний хувь заяаны тухай ямар ч сонирхолтой зүйл тэр удаад олж чадаагүй юм. 

	Гэвч би тэдэнтэй «танилцаж» амжсан юм. Энэ үйл явдал нэлээд хожим болж билээ. 

	Дайны дараа, зөвлөлтийн ард түмний эсрэг өдүүлсэн гэмт хэргээр хуулийн хариуцлагад татагдсан гитлерийн германы генералуудын хэргийг яллан шийтгэх шүүх ажиллагаа болсон. 1945 оны дөрөвдүгээр сарын эцэс, тавдугаар сарын эхээр тэдний зарим нь гитлерийн ичээ болж байсан бункерт нуугдан бүгж байсан ба фашистын германы мөхөж байсан тэр өдрүүдэд тэнд ажиллаж байжээ. Дээр дурдсан шүүх ажиллагааны тухай материалтай нарийвчлан танилцах буюу зарим ажиллагаанд оролцох аятай боломж надад олдсон юм. Иймд бункерийн сүүлчийн өдрүүдэд тэнд чухам юу болж өнгөрснийг харсан гэрчийн этгээдүүдийн мэдүүлгээс толилуулан танилцуулах гэсэн юм. 

	Гэрчийн этгээдүүдийн тоонд ихэвчлэн Гитлерийн ойр дотно буюу итгэл бүхий цөөн хүмүүс хамрагдсан юм. Үүнд юуны өмнө Гитлерийн бие хамгаалагчдын дарга СС-ийн цэрэг цагдаагийн газрын дэслэгч генерал Раттенхуберийг нэрлэж болно. Түүний өөрийн нь ярьж байснаар тэрээр фюрерт хамгийн үнэнч хэвээр үлдэж чадсан бөгөөд 1933 оноос эхлэн Гитлерийн бие хамгаалагчаар ажиллаж байжээ. Тэрээр эцсийн минутыг хүртэл шинэ эзэнт улсын канцлерийн байшингийн доорх хоргодох байранд ажиллаж байгаад, зөвхөн Гитлерийг амиа хорлож үхсэний дараа 1945 оны 5-р сарын 1-ний орой тэндээс гарч баруун тал руу оргон зугтахаар бэлтгэж байжээ. Гэвч энэ оролдлого нь бүтсэнгүй. Тавдугаар сарын 2-нд Раттенхубер баригдан олзлогджээ. 

	Тэрээр урьд Баварийн цагдаагийн газарт ажиллаж 1919 онд Баварийн Зөвлөлт бүгд найрамдах улс, түүний удирдагчдыг устгахад оролцож байсан тухайгаа шүүхэд өгсөн мэдүүлэгт дурдсан байв. Тэр Гитлертэй бүр 1920 онд, тухайлбал Баварийн засгийн газар, ирээдүйн фюрерийг Бавари дахь засгийг булаан эзлэх зорилгоор үймээн зохион байгуулсан хэрэгт татан баривчилж ландебергийн шоронд хорьж байхад танилцжээ. Тэр үед Раттенхубер шоронгийн харгалзагчаар ажиллаж байжээ. Тэрээр Гитлерт маш талтай ханддаг байсан учир дэлхийг булаан эзлэх бурангуй төлөвлөгөөний нь үндэс болсон «Майн кампф» номоо шоронгийн торны цаана бичих боломжийг түүнд олгосон байна. Засгийн эрхийг Гитлер булаан авсны дараа Раттенхубер нэг хэсэг Гиммлерийн туслагчаар «адъютант» ажиллаж байгаад дараа нь фюрерийн бие хамгаалагчаар тасралтгүй ажилласан байна. 1941—1943 онуудад Раттенхубер Гитлерийг дагалдан зөвлөлт германы фронт, Винница болон бусад хотуудаар явж байжээ. 

	СС-ийн группенфюрер (фашистын намын энэ өндөр цол хэргэмийг тэрээр 1945 онд хүртжээ) Раттенхубер зөвлөлтийн хүмүүсийн хувьд явуулж байсан олон удаагийн залхаан цээрлүүлэлт, ялангуяа Гитлерийн өргөөг Виница хотноо байхад үйлдсэн хэрэг явдалд хамаарагдах ёстой гэдгээ үгүйсгэхийг оролдсоор байсан. Тэрээр зөвхөн маргашгүй нотолгооны дараа, оногдуулж байгаа шийтгэлийг зөвшөөрөн хүлээсэн юм. 

	— Тийм ээ, Гитлерийн хамт зөвлөлт германы фронтоор явж байхдаа «фюрерийн аюулгүй байдлыг хамгаалах зорилгоор зарим чухал арга хэмжээ тухайлбал ойролцоо байгаа хот тосгодын оршин суугчдыг хөөн нүүлгэх, газар бүрд нууц тагнуулууд ажиллуулан «сэжигтэй» хүмүүсийг (ихэвчлэн зөвлөлтийн иргэдийг ийнхүү сэжиглэдэг байжээ) баривчлан авч тэднийг СД-ийн нууц цагдаагийн газарт хүргэдэг байсан бөгөөд ийнхүү хүргэгдсэн хүмүүс буцаж ирдэггүй байсан юм гэж тэрээр мэдэгдэж байв. 

	Раттенхубер фашистын засгийн газрын удирдах албан тушаалд дэвшиж «эзэнт улсын аюулгүйн алба», СС-ийн ялт байгууллагад ажиллахдаа идэвх чармайлт гаргаж байгаагаа өөрийн практик үйл ажиллагаагаар харуулж чадсан учир фашистын удирдагчид түүнийг удаа дараа шагнаж байсны дотор түүнд Үндэсний социалист ардчилсан намын (НСДАП) алтан тэмдгийг Гитлер биечлэн гардуулж «Хайрт Раттенхубертдаа» гэсэн цохимол бичээстэй мөнгөн бөгжийг Гиммлер дурсгаж байжээ. 

	Вице-адмирал Фосс ч гэсэн Раттенхубераас дутахгүй шахуу амьтан юм. Энэ догширсон фашистыг германы армийн жирийн нэгэн цэргийн маягаар хувцаслачхаад явж байхад нь германы коммунистууд 1945 оны тавдугаар сарын 2-ны өглөө Берлин хотын нэгэн байшингийн доод давхраас баривчилжээ. 

	Тэр шүүхэд өгсөн анхны мэдүүлэгтээ «Би, фюрерт маш их итгэгдсэн хүн. Эцсээ хүртэл Гитлерт үнэнчээр ажиллаж байсан цөөн хүмүүсийн нэг юм» гэж бичиж байжээ. 

	Фосс фашистын засгийн газар болон фюрерт үнэнч гэдгээ нэг биш удаа харуулсан хүн. Тэрээр 1936 онд испанийн эх орончидтой тэмцэхэд идэвхтэй оролцож алуурч Франкод тусалж байсан учир Гитлер түүнийг Төмөр загалмай одонгоор шагнажээ. Фосс 1939 онд польшийн хөлөг онгоцны эсрэг явуулах байлдааны ажиллагааны төлөвлөгөө боловсруулж, польшийн усан боомт Гдыня хотыг зэрлэгээр булаан эзлэхэд шууд оролцож байжээ. Тэрээр 1940—1941 онуудад Зөвлөлт Холбоот Улс руу довтлох гэж байсантай холбогдуулан усан цэргүүдийг бэлтгэхдээ «доод» арьстан хүмүүстэй ямар ч энэрэлгүй дайныг явуулах ёстой гэдэг үзлээр тэднийг хүмүүжүүлж, энэ үзэл санаагаа 1942 онд Крым болон Балт орчимд хэрэгжүүлж байжээ. Фосс 1943 оноос дайн дуустал Гитлерийн ордон дахь германы цэрэг-далайн флотын ерөнхий командлалын төлөөлөгчөөр ажиллаж байжээ. Тэрээр, ЗХУ болон бусад орнуудын эсрэг дээрмийн дайныг явуулах тухай асуудлыг авч хэлэлцэж байсан цэргийн том эрхтнүүдийн бүх зөвлөгөөнд тасралтгүй оролцсон этгээд юм. 

	Фосс ийм нэгэн хурлын тухай бичихдээ: «1944 оны наймдугаар сард Гитлерийн өрөөнд болсон зөвлөгөөн дээр варшавын хөдөлгөөнийг хэрхэн яаралтай дарах тухай асуудал авч хэлэлцсэн юм. Их хэмжээний зэвсэг, дэлбэрэх бөмбөгийн хүчээр Варшав хотыг боссон польшчуудын нь хамт газрын хөрснөөс арчин устгахын тулд Варшав руу нэмэгдэл хүчин, их буу, миномёт зэргийг явуулах шийдвэр гаргасан юм» гэжээ. 

	Фосс шүүхийн хуралдаан дээр мэдэгдэхдээ «Би Гитлерийн улс төрийн бодлогыг сайшаан дэмжиж, бүхий л үйл ажиллагаагаараа ЗХУ-ын эсрэг дайн явуулахад дэмжлэг үзүүлж байсан юм. Миний энэ үйл ажиллагаа бол оростой хийсэн дайны нэгэн адил, ялт хэрэг мөн гэж би үзэж байна» гэжээ. 

	1945 оны тавдугаар сарын 2-нд Зөвлөлтийн дайчид Гитлерийн хамгийн ойр дотнын хүний нэг болох түүний нисэх онгоцны жолооч СС-ийн цэргийн дэслэгч-генерал Ганс Бауэрийг Берлин хотноо баривчлан олзолсон билээ. Тэрээр нуугдан, хотоос оргон гарахыг завдаж байсан боловч бүтээгүй ажээ. 

	Бауэр 1926 онд Гитлерийн намд элсэн орсон, фашизмд маш үнэнч ажилласан гэж үнэлэгдэн Гитлерээс түүний намын хамгийн дээд шагнал болох Үндэсний социалист ардчилсан нам (НСДАП)-ын алтан тэмдэг авч байсан. Бауэр 1932 онд Гиммлер, Гэсс нарын саналаар Гитлерийн нисэх онгоцны жолоочоор томилогдоод, 1934 оноос засгийн газрын нисэх онгоцны эскадрилийг удирдан ажиллах болжээ. Дэлхийн хоёрдугаар дайны үеэр Гитлерийн хамт ЗХУ-ын Винница, Николаев, Херсон, Донецк, Запорожье, Смоленск зэрэг хотууд болон Ильмень нуурын район руу удаа дараа нислэг хийж байжээ. Тэрээр Гитлерийн үнэнч хөлсний зарц: Муссолини, Лаваля, Антонеска, Хорти, Маннергеймя нарыг нэг биш удаа Гитлертэй уулзуулахаар авчирч байжээ. Энэ бүхэн бол Гитлерийн зүгээс түүнд үнэхээр итгэж байснаас гадна Бауэр ч гэсэн Гитлерийн төлөө амиа өгөхөөс буцахгүй этгээд байсан гэдгийн нотолгоо юм. Тэрээр үүнийгээ үгүйсгэдэггүй, олзлогдоод байхдаа ч фюрерийг үргэлж магтдаг байв. 

	Бауэр шүүхийн хуралдаан дээр мэдэгдэхдээ: «Майн кампф» гэдэг номыг би олонтоо уншсан. Тэр номд дурдсан үзэл санааг бүрэн хуваалцаж байдаг. Би Гитлерийн итгэл найдвар хүлээсэн үндсэрхэх үзэлтэн байсан, тэр хэвээрээ байх ч болно» гэжээ. 

	Тавдугаар сарын 2-ны өглөө 47-р гвардийн дивизийн хэсэгт фашистын танкны 56-р корпусын дарга, их бууны генерал Вейдлинг бууж өгч олзлогджээ. Гитлер хэдхэн хоногийн өмнө түүнийг Берлин хотын хамгаалалтын командлагчаар биечлэн томилсон гэж тэрээр урьдчилсан байцаалтын үеэр мэдэгджээ. 

	Вейдлинг бол боловсролтой офицер, фашизмын талыг идэвхтэй баримтлагч, албан ажилдаа маш түргэн дэвшсэн. ЗХУ-ын эсрэг дайнд дивиз, танкны корпусыг удирдан ажиллаж байсан. Гитлерийн энэ генерал ЗХУ-ын нутаг дэвсгэр дээр цуст мөр үлдээсэн хүний нэг. Түүний тушаалаар үхлийн хорих лагериудыг байгуулж байсан юм. Беларусь дахь Озаричи гэдэг газар байгуулагдсан нэгэн хорих лагерьд ихэнх нь хүүхдүүд байсан олон зуун зөвлөлтийн иргэдийг гэдэсний хижиг өвчнөөр зориуд өвчлүүлэн алж байжээ. Гитлерийн цэргүүд улаан армид бут цохигдож байх үед үлдээн орхиж байгаа газар нутгийг «үгүйрэл хоосролын бүс» болгон хувиргах тухай тушаалыг чухамхүү тэрээр өгч байсан ажээ. 

	Тэрээр шүүхэд мэдүүлэг өгөхдөө: 

	 

	«1943 оны гуравдугаар сард Ржевийн талаас ухрахдаа оршин суугчдыг баруун тал руу хөөн зайлуулж замд дайралдсан бүхнийг устган сүйтгэж, эсэргүүцсэн хүмүүсийг шууд буудан алах тушаалыг би өгсөн юм. Миний тушаал биелэгдсэн. Манай дивизийг ухарсны дараа энэ районд зөвхөн эвдэрхий балгас үлдэж бүх зүйл нь шатаж сүйдсэн байлаа» 

	 

	гэжээ. 

	Торопец, Вязьма, Гжатск хотууд болон Беларусын Полесская, Бобруйская мужид түүний тушаалын дагуу зөвлөлтийн хүмүүсийг үй олноор нь буудан алж байсан гэдгийг тэрээр маргашгүй баримтуудтай тулгарсны улмаас хүлээн зөвшөөрөхөөс өөр аргагүй болжээ. «Дайны үед бид оросуудыг үнэ цэнээ алдсан хүмүүс гэж үзэж байсан бөгөөд чухам үүнээс л бидний гэмт хэрэг үүсэн гарсан юм» гэж тэрээр мэдэгдэж байжээ. 

	Зөвлөлтийн цэрэгт олзлогдогсдын дотор бригаденфюрер Монке гэгч байсан юм. Энэ бол толгойныхоо ясыг хүртэл жинхэнэ фашист этгээд. Монке бол гитлерийн хар гвардийн сонгомол төлөөлөгчдийн дотроос дахин сонгогдож үлдсэн хүний нэг мөн гэдгийг шүүхээр тогтоогдсон баримтууд нотлон харуулсан юм. 

	Харгис үзэл санаатай этгээд Вильгельм Монке нацистын намын хөтөлбөрийг «Германыг боломжит коммунист хувьсгалаас хамгаалах» зорилтод хамгийн сайн зохицсон баримт бичиг гэж хүлээн зөвшөөрч 1931 онд нацистын намын гишүүн болжээ. Тэрээр 1933 онд СС-ийн цэрэгт элсэн орсон ба Австри, Чехословак, Бельги, Голланд, Польшийг эзлэн авахад түүний бүрэлдэхүүнд оролцож байжээ. 1944 онд Монке, «Адольф Гитлер» гэгч СС-ийн дивизийн даргаар баруун фронтод ажиллаж байжээ. «Алтан загалмай» зэрэг олон тооны шагнал хүртсэн нь «эрхэм фюрертээ» хэр зэрэг үнэнч хайртай байсны нь нотолгоо юм. 

	Генерал Монке, гитлерийн эзэнт улсын оршин тогтнож байсан сүүлчийн мөчийг хүртэл заналт фашист яргачны үүргийг биелүүлж «зөвлөлтийн урагшлан давшиж байгаа цэрэг дайчидтай улайрсан тэмцлийг явуулж байсан» гэдгээ шүүхийн өмнө үгүйсгээгүй. 

	1945 оны дөрөвдүгээр сарын өдрүүдэд, Берлин хотноо гудамжны ширүүн тулалдаан явагдаж байсан тэр үеэр Монке дөнгөж шархнаасаа салж, Гитлерийн адъютант Отто Гюншетэй уулзахдаа Берлин хотыг хамгаалах арга хэмжээ төдийлөн хангалттай зохиогдож чадаагүйд харамсаж байгаагаа илэрхийлээд өөрийнхөө саналыг дэвшүүлсэн байна. Гюнше энэ уулзалт ярианыхаа тухай Гитлерт уламжлан мэдэгдсэний дараа, яг үнэнийг нь хэлэхэд, тэрээр Берлин хотын засгийн газрын тойргийг хамгаалах цэргийн ангийн хамгийн сүүлчийн даргаар томилогдсон юм. 

	Монке болон түүний эсэс яргачдын ямар ч итгэл найдлагагүй, улайрсан үйл ажиллагааны уршгаар зөвлөлтийн хэчнээн олон дайчдын амь нас сүйдсэн гэж санана. Энэ бол, үхэхдээ үхэр буугаа гэгчээр, балран сүйрсэн өөдгүй амьтдын тарьсан балаг байсан юм. Берлиний бүлэглэл бүрмөсөн бут цохигдож, цаашид эсэргүүцэх явдал ямар ч утгагүй болсныг Монке өчүүхэн ч сэнхрэн ойлгож чадаагүй юм. Тэрээр гартаа зэвсэг барьсан хэвээр олзлогдсон. 

	Дээр дурдсан үндсэрхэх үзэлт бүх этгээдүүд зөвлөлтийн шүүхэд мэдүүлэг өгөхдөө эзэнт улсын канцлярийн бункерт 1945 оны дөрөвдүгээр сарын өдрүүдэд болсон үйл явдлын тухай голчлон ярьцгаасан. 

	 

	* * *

	 

	Хамгийн эцсийн цаг мөчийг хүртэл Гитлертэй хамт бункерт ажиллаж байсан түүний гар хөл бологч ойр дотнын хүмүүс буюу ажлаа танилцуулж, заавар зөвлөмж авахаар ирж байсан бусад этгээд, манай дэлхийд эрт дээр үед оршин амьдарч байсан хамгийн зэрлэг махчин араатан шиг тэр муухай амьтдын ичээнд сүүлчийн өдрүүдэд болж байсан үймээн сандрал өчүүхэн ч горьдлогогүй байдлын тухай өгүүлж байсан юм. 

	Ялт дээрэмчин, үхлийнхээ өмнөх цавчил замд хэчнээн их зэрлэгшиж байгаад шударга хуулийн нударганд баригдаж, дур зоргоороо өдүүлсэн гэмт хэргийнхээ зайлшгүй шийтгэлийг хүлээх цаг үед хэчнээн гунигтай болсныг энэ байдал итгэл төгс харуулсан юм. 

	Болдог сон бол, олон улсын дээрэмчин хэмээн нэрлэмээр энэ муухай амьтны хувь заяа чухам яаж төгссөн бэ? гэдгийг түүний хөлсний зарц: Раттенхубер, Вейдлинг, Монке, Бауэр болон адмирал Фосс нарын мэдүүлэг тод харуулж өгсөн:

	Тэдний өгсөн нотолгоог дурдъя. 

	 

	«Гитлерийн ордны сүүлийн үеийн байдлын тухай нэлээд тодорхой дурдахыг хүсэж байна хэмээн вицеадмирал Фосс бичихдээ: — Учир нь гэвэл тэр байдал над маш хүчтэй сэтгэгдэл төрүүлж миний сэтгэл санаанд удаан үлдсэн юм. Зөвлөлтийн цэрэг Берлин рүү дайран довтолсон тэр үеэс эхлэн Гитлер эзэнт улсын канцлярийн байшингийн доорх нууц байрандаа байнга байх болсон. Тэгэхэд зөвхөн түүний хамгийн итгэл найдвартай хүмүүс нь тухайлбал Ева Браун, Геббельс гэр бүлийн хамт, хуурай замын цэргийн ерөнхий штабын дарга генерал Кребс, Гитлерийн шеф-туслагч Буркдорф, фашист намын асуудал эрхэлсэн орлогч Борман, Гадаад явдлын яамны төлөөлөгч Хевель бид нар л үлдсэн юм. 

	Биднээс гадна техникийн болон үйлчилгээний хүмүүс тэнд бас байсан» гэжээ. 

	«Фюрерийн төрсөн өдөр дөрөвдүгээр сарын 20-нд болдог юм. Энэ өдөр Аксе гудамжинд цэргийн парад, хүлээн авалт болж, бэлгийн зүйл гардуулдаг байсан» 

	 

	гэж Раттенхубер өгүүлжээ. 

	Харин энэ жилийн хувьд энэ тогтсон ёс журам эвдэгдсэн. 1945 оны дөрөвдүгээр сарын 20-нд зөвлөлтийн давшиж байгаа цэргүүд Гитлерт өөр «бэлэг» авчирсан. Яг энэ өдөр Зөвлөлтийн арми Берлин рүү буудаж эхэлсэн юм. «Дайны бурхан» гэж алдаршсан зөвлөлтийн хүчирхэг их бууны буудлага фашистын толгойлогчдыг 16 метрийн гүн, 8 метрийн зузаан бетонон ханатай газар доорх нууц байранд нь хөөн оруулсан юм. Яг л авсанд орчихсон юм шиг сэтгэгдэл төрүүлдэг энэ байранд фюрерийн төрсөн өдрийг тэмдэглэх ёслол сүүлчийн удаа болжээ. Нэр өдөртөө орсон тэр этгээд ч яг л нэг амьд хүүр шиг харагдах болжээ. 

	 

	«Түүний гар нь улам их чичирдэг болж, зүүн хөлөө арай ядан чирч явдаг байв. Гитлер бүр хавагнаж, дөнгөж дуулдахуйцаар ярьдаг байсан. Нүд нь жирийн биш, яг л сэтгэл мэдрэлийн өвчтэй хүнийх шиг болчихсон юм» 

	 

	гэж Раттенхубер шүүхэд мэдүүлж байжээ. 

	Фашистын эрх баригчид өөрсдийн зайлшгүй ялагдлаа аль болохоор удаашруулахыг оролдсоор байв. Гитлерийн өрөөнд болж байсан өдөр тутмын зөвлөгөөн зөвлөлтийн цэргийн довтолгоог хэрхэн саатуулах тухай цорын ганц асуудал хэлэлцдэг болжээ. Энэ зөвлөгөөнүүдэд оролцож байсан бригаденфюрер Монке мэдүүлэхдээ: 

	 

	«Оросын цэргүүд бүх талаас ойртон ирж байгаа тухай л ярьдаг байсан. Англи, Америкчуудын довтлолтын талаар зөвхөн дурдах төдий л өнгөрдөг байсан нь фюрер тэдний довтолгоог хоёрдугаар зэрэгт үзэж түүний оронд Штеттикийн район дахь оросын бэхлэлтийг өргөтгөх асуудалд илүү анхаарал тавьж байгаа юм уу даа гэдэг сэтгэгдлийг төрүүлдэг байсан» 

	 

	гэжээ. 

	Гитлерийн суртал ухуулгынхан Гитлерийн тушаалаар «нууц зэвсэг» хийгдэж байгаа ба түүнийг фронтод хэрэглэмэгц ялалт германы талд бүрэн ирэх болно хэмээн радиогоор худал цуурдаг боллоо. 

	Үүнтэй холбогдуулан Монке ярихдаа 

	 

	«Суртал ухуулгаар шинэ зэвсгийн тухай нотлон танилцуулсаар байдаг байв. Гэвч би Гитлерийн өрөөнд болсон анхны зөвлөгөөн дээр ямар ч зэвсэг хийгдээгүй юм байна гэдгийг ойлгосон юм» 

	 

	гэжээ. 

	Дөрөвдүгээр сарын 24-нд Вейдлингийг Берлин хотын хамгаалалтын командлагчаар томилсонтой холбогдуулан түүнийг Гитлер яаралтай дуудан хүлээн авч уулзжээ. Тэрээр энэ уулзалтын тухай бичихдээ:

	 

	«Харьцангуй бодоход маш жижиг өрөөнд Гитлер том ширээний ард тавьсан зөөлөвчтэй сандал дээр сууж байв. Тэрээр намайг ороход илт мэдэгдэхүйцээр хүчилж арай ядан босож хоёр гараараа ширээгээ түшин тулж зогсов. Түүний зүүн хөл нь тасралтгүй чичирч байлаа. Тэрээр хавантай нүүрэнд нь шигдэн орсон хоёр нүднийхээ хурц харцаар намайг харж, инээмсэглэн угтан авснаа баг өмсчихсөн юм шиг болов. Фюрер баруун гараа над руу сунгахад тэр нь зүүн хөлийн нь адил чичирч байсан. Эцэст нь тэрээр Берлин хотыг бүслэлтээс чөлөөлөх тухай төдийлөн ул суурьтай бус шуурхай төлөвлөгөөний талаар ярьсан» 

	 

	гэжээ. 

	Энэ уулзалт дээр харсан сонссон бүх зүйл нь Вейдлингд зүүд мэт санагджээ. Вейдлинг хэрэв эцсийн эцэст ямар нэг тохиолдлоор гайхалтай өөрчлөлт болдоггүй л юм бол хэдхэн хоногийн дараа заавал сүйрэл учирна гэдгийг сайн мэдэж байсан учир сүүлийн хэдэн хоногийн туршид зогсоо зайгүй тулалдаж байжээ. Дайны зэр зэвсгийн нь тоо улам багасаж шатахуун бараг дуусаж байснаас гадна цэргүүд нь цаашдын тэмцлийн ялалт, зорилгод өчүүхэн ч итгэхээ больж, эсэргүүцэн байлдах зориг шантарч байсан нь хамгийн хэцүү зүйл болжээ. 

	Үнэхээр ер бусын хүчин чадал байна уу?! Германыг аварч чадах тийм их нөөц хүчин байгаа гэж сүүлийн өдрүүдэд маш сүржин маягаар Геббельсийн хашхирч байсан тэр зүйл нь ердөө л өнөөх Венкагийн цохилт өгөгч арми нь гэж үү? Аль эсвэл энэ бүхэн нь бодит байдлын талаар ямар ч ойлголтгүй хий хоосон сэтгэгчийн санаархал байсан юм уу?

	«Германы төрийг толгойлон байхдаа ёстой л нэг хүний сүг болон хувирсан энэ амьтны байдалд сэтгэл санаа минь үнэхээр зовж, удирдах бүлгийнхний доторх гүехэн мэдлэгт тун дундуур сэтгэгдэлтэйгээр ийнхүү Гитлерийн өрөөг орхин гарч билээ» хэмээн Вейдлинг өөрийнхөө тухай үргэлжлүүлэн бичжээ. 

	Фюрер Вейдлингийг Берлиний хамгаалалтын даргаар томилсон тухай түүнд Кребс мэдэгдэхэд Вейдлинг «Уг нь Гитлер намайг буудаж алах тухай2 тушаалаа хүчин төгөлдөр хэвээр нь үлдээчихсэн бол арай л дээр байх байсан юм. Тэгсэн бол ядахдаа энэ тохиолдол намайг тойроод өнгөрчих юу магад билээ» гэж байжээ. Вейдлингийг шинэ командлагчаар томилохдоо Гитлер хотыг хамгийн сүүлчийн хүнийг нь хүртэл хамгаалах үүргийг түүнд өгчээ. 

	Гитлер энэ өдрүүдэд Берлин хотын гадна байгаа цэргүүдээс тусламж авна гэдэг чигийг баримталж байсан ба ялангуяа 9, 12 армиудад онцгой итгэж байжээ. Тэрээр дөрөвдүгээр сарын 25-нд гросс-адмирал Деницид явуулсан цахилгаандаа «Берлиний төлөө тулалдаан Германы хувь заяаг шийдвэрлэх тэмцэл болж байна. Үүнтэй холбогдон бусад бүх зорилтууд, тэрчлэн фронт, хоёрдугаар зэргийн ач холбогдолтой боллоо. Иймд энэ тэмцэлд зүйл бүрийн туслалцаа үзүүлэхийг Танаас хүсье» гэсэн байв. 

	Цэрэг агаарын флотын командлагч хурандаа генерал Штумф Берлин хотыг хамгаалахаар бүх бэлэн байгаа агаарын хүчээ дайчлан оруулах тушаал авчээ. 

	Берлиний төлөө тулалдааныг Гитлер германы хувь заяаны тэмцэл хэмээн нэрлэжээ. Гэвч энэ бүхэн нь түүнд зөвхөн хотыг хамгаалж байгаа хүмүүст өчүүхэн боловч итгэл төрүүлж, тулалдааныг тэндээс үргэлжлүүлэн явуулахад хэрэгтэй байсан ажээ. 

	Гитлер дөрөвдүгээр сарын 26-ны өдрийн үдээс хойш шуурхай удирдлагын штабт явуулах радио цахилгааныг өөрөө биечлэн хэлж бичүүлж түүнд 9, 12-р армиудын тэргүүний ангиуд чухам хаа байгаа ба Берлиний довтолгоо ямаршуухан явцтай байгаа тухай яаралтай мэдэгдэхийг шаардаж байсан юм гэж Монке мэдүүлжээ. Гэвч энэ цахилгаан радио холбооны гэмтлээс болж, дөнгөж 27-ны өдрийн өглөө дамжигдсан байна. Үүний хариуд фельдмаршал Кейтель мэдэгдэхдээ, оросуудын хүчтэй сөрөлтийн улмаас 12-р арми Берлин рүү довтолж чадахаа больсон. 9-р армийн гол хэсэг бүслэгдчихээд байна гэжээ. 

	 

	* * *

	 

	«Үйл явдал бидний бодож байснаас огт өөрөөр, маш хурдан явцтайгаар өрнөж байсныг хэлэх ёстой. Зөвлөлтийн цэргийн галын хүч Берлинийг гаднах байгууллагуудтай холбоо барих ямар ч боломж олгохгүйгээр тийм хүчтэй үргэлжилж байсан» 

	 

	гэж манай давуу талын тухай Фосс ярьж байсан. 

	Зөвлөлтийн цэрэг Берлин рүү дайрч эхэллээ. 

	Энэ нь фашистын толгойлогчдыг сэтгэл санааны хүнд уналтад оруулсан нь мэдээж хэрэг. 

	Тэд үйлдсэн хар нүглийнхээ хариуцлагыг зайлшгүй хүлээхээс өөр замгүй боллоо гэдгээ мэдмэгц Берлинийг орхин зугтсан юм. 

	Мюнхен руу явсан тэр замыг «эзэнт улсын дүрвэгчдийн зам» хэмээн нэрлэж байж билээ гэж Вейдлинг дурсаж байв. 

	Анх удаа дүрвэгчдийн тоонд бүр 1939 онд Гитлер өөрийгөө залгамжлагчаар зарлан тунхаглаж байсан Геринг хамаарагддаг юм. Эзэнт улсын энэ маршал, цаг үе өөрчлөгдөж үймээн шуугиан өрнөж байсан тэр байдлыг ашиглан Берхтесгаден руу онгоцоор зугтан очиж тэнд өөрийгөө Гитлерийн халаанд томилогдсон гэж итгүүлэхийг оролджээ. Гитлерийн тушаалаар Герингийг баривчлан хорьсон тул тэрээр өвчтэй гэдэг шалтгаанаар үүрэгт ажлаа хийхээс татгалзсан байна. Америкчуудад олзлогдсон байдал, эцэст нь Нюрнбергийн шүүх ажиллагаа, хортой ампул зэрэг бүх үйл явдал бол хүн төрөлхтний түүхэнд огт үзэгдээгүй зэрлэг харгислалыг зоригжуулан зохион байгуулагч гитлерийн рейхийн «хоёрдугаар гол этгээд» — Герингийн хувь заяаны төгсгөл нь байсан юм. 

	Герингийн дараа СС-ийн рейхсфюрер Гиммлер, Берлинээс зугтан оргожээ. Энэ тухай Раттенхубер мэдүүлэг өгөхдөө Гиммлер 1945 оны дунд үеэс эхлэн Гитлерийн ордонд үзэгдэхээ больсон гэжээ. 

	«Гитлерийн өрөөнд цаг үеийн байдлын тухай асуудал авч хэлэлцэж байв. Би ажил байдлынхаа тухай илтгэсэн. Гэтэл энэ үеэр төрийн нарийн бичгийн дарга Науманн гаднаас шууд орж ирж миний илтгэлийг түр хойшлуулаад маш их сандарсан байдалтайгаар «Фюрер минь, Гиммлер, англи америкчуудад бууж өгөх тухай санал дэвшүүлж байна гэж Стокгольмын радио холбоочин мэдэгдэж байна» гэж илтгэсэн юм. Цөм гайхаж нам гүм болов. Гитлер барьж байсан гурван харандаагаараа ширээгээ цохиж яахаа ч мэдэхгүй байгаа мэт гөлрөв. Түүний царай нь хачин хувирч нүдэнд нь үхтлээ айсан байдал илт харагдав. Тэрээр үл сонстох дуугаар Геббельст муу хар «урвагч» гэж хэлэх шиг болов. 

	Гитлер үхэхийнхээ өмнө гестапынхаа даргыг намаас хөөж түүнийг төрийн бүх албан тушаалаас эчнээ зайлуулсан юм. 

	Гиммлер английн цэргүүдэд баригдсан боловч Нюрнбергийн шүүх ажиллагаанаас мултран зайлсан нь тодорхой билээ. Фашистын яргачдын нэрт алуурч, сая сая хүний амь насыг бүрэлгэн сүйтгэгч, хорих лагерийг удирдан зохион байгуулагч тэр гэмт этгээд хор идэж амиа хорлож үхсэн юм. 

	Риббентроп, Розенберг, Борман нарын тухай Раттенхуберийн мэдүүлэг ихэд сонирхолтой байдаг юм. 

	 

	«Риббентроп нь Югослав, Болгар, Румыны бодит байдлыг мэдэхгүй байсан учир түүний нөлөө маш түргэн буурсан. Анкара дахь германы элчин сайдын яаманд байсан английн тагнуулчдын үйл ажиллагааг тухайн цаг үед нь илрүүлж чадаагүйтэй холбогдуулан Гитлер 1944 онд Риббентропт сүрхий зэмлэл хүлээлгэж байсан. Гадаад явдлын яам юу ч мэдэхгүй байна. Гэтэл Гиммлер болон СД-ийнхнаас маш лавтай мэдээ авч байна хэмээн Гитлер үдийн хоолны үеэр нийтэд дуулдахаар ярьж байсан. Энэ нь Гиммлер болон Риббентроп нарын хооронд аль эртнээс тогтсон, эв түнжингүй байдлыг улам хурцатгасан нь тодорхой билээ. Румын, Болгар улс ЗХУ-ын талд орсноос хойш Гитлер Риббентропийг «худлаа ярьдаг» гэж зэмлэн тун цөөн хүлээж авдаг болжээ. 

	1945 оны дөрөвдүгээр сарын эхээр Риббентроп Гитлертэй хэд хэдэн удаа уулзсан боловч ямар ч амжилт олоогүй. Тэрээр дөрөвдүгээр сарын 26-нд Гитлерийн тушаалаар Фушид гэртээ харихаар яваад түүнээс хойш Берлинд буцаж ирээгүй ажээ. 

	 

	Нюрнбергийн шүүх ажиллагаагаар Риббентропд алах ял оногдуулсан юм. Фашистын нэрт дипломат асан энэ этгээд цаазлагдахынхаа өмнө туйлын цөхөрсөн байдалд байсан учир түүнийг цаазын индэрт гаргах боломжгүй гэж үзээд шоронгийн хонгилоор дамжлан авчирчээ.

	 

	* * *

	 

	Раттенхуберийн мэдүүлгээс үзэхэд Розенбергийг Гитлер маш цөөн хүлээн авдаг байжээ. 1941—1943 онуудад түүнийг дөнгөж таван удаа хүлээн авсан байна. 

	Зүүн талын булаан эзлэгдсэн орнуудын нутаг дэвсгэрийн асуудлыг эрхэлсэн сайд асан Розенбергийн ялт үйл хэрэгт Нюрнбергийн шүүх ажиллагаа дүгнэлт өгсөн юм. Түүнийг «дүүжлэн алах» тухай шийдвэр гаргахад тэрээр ухаан алдан унажээ. 

	Раттенхуберийн нотолгооноос үзэхэд Гитлерийн хамгийн ойр дотнын хүмүүсийн нэг бол маш харгис бөгөөд хар амиа хичээгч Борман гэгч байсан юм. Борманы энэ шинж чанар нь хавчилга сүрдүүлгээрээ зовоон шаналгасан гэр бүлийнхэндээ ханддаг байдлаар ч бас илт харагддаг. 

	Түүний архи ууж согтуурах явдал бүр даамжирч байсан ба Гитлер, түүнийг нь лавтай сайн мэддэг байсан боловч Борман түүнд маш үнэнч, хайртайгаас гадна түүнээс ганц ч алхам холдож чаддаггүй хүн байсан учир фюрер огт мэддэггүй юм шиг дүр үзүүлдэг байжээ. 

	Фосс, Раттенхубер, Бауэр нарын бодож байснаар Борман бункерийг орхиж явснаасаа хойш тэндээс төдий л холдож чадаагүй байх ёстой ажээ. Борманыг Шпрее гүүрээр гарч яваад зөвлөлтийн цэргийн бөмбөгөнд амь үрэгдсэн байх гэж тэд ярьцгаадаг. 

	Гүүрэнд ойртох тусам гал улам ширүүсэж байсан учир цэргийн ангийн хэсгүүд амархан сарниж байжээ. Зөвхөн Раттенхубер, Борман, Науманн нар гүүрэнд тулж очжээ. Германы зенитийн анги тэр үеэр гүүр гатлан давах оролдлого хийжээ. Раттенхубер чирч яваа их буун дээр үсрэн сууж гүүрний нөгөө талд арай ядан гарахад бусад нь түүний жишээгээр дагалдсан байна. Гэвч тэрээр аврагдаж чадсангүй. Сөрөг довтолгоо хийж байгаа цэргүүд түүнийг олзлон авчээ. Тэрээр хамт баригдсан офицеруудаас Борман, Науманн, Хегель нар алагдаж, Бауэр, Батц нар шархадсан тухай сонсжээ. 

	Гитлерийн нисэх онгоцны жолооч Бауэр мэдүүлэг өгөхдөө:

	«Тавдугаар сарын 1-ний орой Борман, төрийн нарийн бичгийн дарга Науманн, доктор Штумфеккер, адъютант Бетц, генерал Раттенхубер, Хегель болон СС-ийн хэсэг офицерууд бид бүхэн нэг бүлэг болон нэгдэж довтолгоонд орсон юм. Монкегийн ангийн танкчид Ораниенбургийн чиглэлд урагшлан давших зам нээж өгөх ёстой байсан. Хуучин сангийн яамны байшингаас тасралтгүй буудаж байсан пулемётын ширүүн галтай бид тулгарч цааш давшиж чадахаа больсон юм» гэжээ. 

	 

	Асуулт: Та Борманыг сүүлчийн удаа хаана хэдийд харсан бэ?

	Хариулт: Тавдугаар сарын 2-ны өдрийн барагцаалбал өглөө 3 цаг орчимд бид Фридрихштрассын гудамжинд хамт байсан юм. Гэвч тэнд удаан байж болоогүй. Борман, Науманн, Штумфеккер нар Шёнхаузераллеегийн зүг Цигельштрассег дамжин хөдөлцгөөсөн. Би тэнд нууц байдалд үлдсэн учир тэдэнтэй хамт энэ чиглэл рүү явах ямар ч боломжгүй гэж үзсэн билээ. Тэр үеэс хойш Бормантай ахиж дайралдаагүй. Бууны дуу тасралтгүй үргэлжилж түүнийг нэвтрэн гарах бололцоо үнэндээ огт байгаагүй учир би түүнийг амьд үлдэж чадаагүй байх гэдэгт итгэж байсан. 

	 

	Борман амь үрэгдсэн гэдгийг нотолсон үүнээс өөр маргашгүй баталгаа байгаагүй юм. Үүнтэй холбогдуулан тэмдэглэхэд Нюрнбергийн шүүх ажиллагаа дээр Гитлерийн намын канцлярийн дарга амь үрэгдсэн гэдгийг нотолж түүнийг цаашид мөрдөн хайх явдлыг зогсоох оролдлого бас гарч байжээ. Гэрчийн этгээдээр Гитлерийн хувийн жолооч Эрих Кемпке байцаагдсан юм. Эрих Кемпке 1945 оны тавдугаар сарын 2-нд Борманыг үхчихсэн байсныг харсан гэдэг мэдүүлэг өгсөн боловч тэр нь тодорхой биш, будилаантай байсан учир итгэхэд хэцүү байлаа. Нюрнбергийн шүүх ажиллагаа Борманыг эчнээ яллан шийтгэж дүүжлэн алах ял оногдуулсан байна. 

	Фашистын толгойлогчдын ойр дотнын хүмүүсийн тухай Раттенхубер бичихдээ: «Гитлерийн хамгийн дотнын хань Ева Брауны нэр алдар Германд нэлээд удаан хугацаанд төдий л тодорхой биш байсан юм. Тэрээр Гитлерийн хамгийн сайн найз, хувийн нь зурагчин, өөрийн онцгой байдлыг ашиглан маш их хөрөнгө мөнгө цуглуулж Германы томоохон баячуудын нэг болсон Генрих Гофманын зургийн дэлгүүрт ажиллаж байжээ. Гофман жинхэнэ архичин байсан бөгөөд согтуудаа нийтэд мэдэгдэхүйц үймээн шуугиан их дэгдээдэг байсан» гэжээ. 

	Арван долоон настай Ева Браун 1929 онд Гитлертэй танилцжээ. Раттенхубергийн өгсөн нотолгоогоор тэрээр Мюнхенийн ойролцоо Богенхаузенд фюрерийн худалдан авч өгсөн тусгай ордонд амьдран суудаг байжээ. Браун нийтийн дунд хэзээ ч байгаагүй. Гитлер ихэвчлэн шөнө, тэгэхдээ ойр хавийн хүмүүст огт мэдэгдэхгүйгээр тэднийд очдог байжээ. Ева өдөр бүр, гэхдээ ямар ч шийтгэлээс айлгүйгээр намын удирдагчдын тухай инээдэмтэй шог яриа Гитлерт ярьж сонирхуулдаг байжээ. Хүн бүхэн айж үзэн ядаж байдаг Борман хүртэл Ева Браунаас болгоомжилдог байжээ. 

	Бункер дэх сүүлчийн үйл явдлуудыг үзсэн Раттенхубер болон үндсэрхэг бусад үзэлтнүүд Адольф Гитлер болон Ева Браун нарын хурим 1945 оны дөрөвдүгээр сарын 29-ний шөнө тэдний ойр дотно цөөн хүмүүсийн оролцоотойгоор эзэнт улсын канцлярийн бункерт болсон гэдгийг нэгэн дуугаар нотолж байсан юм. Гэрлэлтийн ёслол хурлын бага танхимд болжээ. Нөхөр нь өөрийн жинхэнэ нэр «Шикльгрубер», гэргий нь «Ева Гитлер» гэж гарын үсгээ зурцгаасан билээ. 

	Фашистын харанхуй ичээн дэх сүүлчийн өдрүүд болон цуст дарангуйлагчийн энэ хуримыг «Хий үзэгдлийн ертөнц», «Там хүрэх зөгнөл» гэж тодорхойлдог юм. 

	Бие хамгаалагч Раттенхубер 12 жилийн туршид өөрийнхөө эзэнд үнэнч шударга үйлчилжээ. Тийм ч учраас тэрээр фюрерийн ойр дотно хүмүүсийг сайн мэддэг байсан юм. Энэ нь түүнийг өгсөн мэдүүлгээ нэлээд үндэслэлтэй бичихэд хүргэсэн юм. 

	«Гитлерийн дотно эрэгтэйчүүдийн тухайд гэвэл олигтой юм хэлэлтгүй. Тэд эд агуурсанд умбаж, түүнээсээ болоод ард олонд үзэн ядагдсан, хүн ардын айдас төрүүлж жигшил дургүйг хүргэсэн туйлын харгис этгээдүүд байсан» гэж тэр мэдүүлж байжээ. 

	Геринг, Борман мэтийн томоохон баячуул бол яг л тийм үл бүтэх этгээдүүд мөн. Гэхдээ тун шальгүй амьтад. 

	Гитлерийн туслах обергруппен-фюрер Шауб 1923 онд Ландсберг хотын шоронд түүнтэй хамт байжээ. Архи ууж наргих дуртай зан чанар нь нууц биш. Гитлертэй ойр дотно ажиллаж байгаа байдлаа шинэ хүүхнүүдтэй танилцахад сүрхий чадамгай ашигладаг. 

	Шауб 1945 оны дөрөвдүгээр сард Гитлерийн даалгавраар Берлинээс Мюнхен руу очиж 1942 оноос эхлэн тэнд хадгалагдаж байсан Гитлерийн архив болон цэргийн зөвлөгөөнүүдийн татлан тэмдэглэсэн тайлангуудыг биеэр устгасан байна.

	 

	* * *

	 

	Дөрөвдүгээр сарын 29. Фашистын ичээ рүү ширүүн галаар буудаж, тасралтгүй бөмбөгдөх явдал үргэлжилсээр байлаа. Олон тооны машин бүхий гарааш шатав. Зөвлөлтийн цэрэг Подстамын галт тэрэгний буудлын районыг эзлэн авч амьтны хүрээлэнгийн орчимд хүчтэй бэхлэгдсэн район руу ойртсоор байв. Гитлерийн өрөөнд тэр өдрийн 22 цагт сүүлчийн зөвлөгөөн боллоо. Тэр зөвлөгөөн хэрхэн болж өнгөрсөн тухай Вейдлинг ярихдаа:

	— Цаг үеийн байдлын тухай асуудал авч хэлэлцэхээр өрөөнд цугларсан хүмүүсийн сэтгэл санаа маш дорой байгаа нь илт харагдаж байв. Гитлер хуучнаасаа бүр царай алдаж, түүний өмнө өлгөөстэй байсан байлдааны ажиллагааны газрын зураг руу өчүүхэн ч урам зориггүй харж байв. Одоо цэргүүд хэчнээн зоригтой байлаа гэсэн зэвсэггүйгээр байлдаж чадахгүй болоод байгаа тухай би ярьж танилцуулаад сэт цохилт хийх тухай асуудлыг зөвшөөрч өгөхийг Гитлерээс хүссэн юм. 

	Тэрээр энэ тухай удаан бодож байснаа «Сэт цохилт хийх явдал ямар ач тус үзүүлж чадах вэ? Бид нэг хүнд байдлаас нөгөөд нь орох л болно. Хавь орчмоор дэмий салгалж тариачныхаа гэрт юм уу, өөр хаа нэг газар үхтлээ хүлээх шаардлага байна уу? Тэгэхэд хүрвэл эндээ үлдсэн нь арай дээр биш үү?» гэж үнэхээр сульдсан, итгэлээ алдсан байдалтайгаар хэлээд дараа нь, «— Та нар байлдааны ажиллагааны энэ зураг руу харцгаа. Энд бүх зүйл манай өөрийн дээд командлалын бодит мэдээллийн үндэслэл дээр биш, харин гадаадаас дамжин ирсэн мэдээний дагуу хийгджээ. Одоо бидэнд хэн ч, юу ч мэдээлэхгүй байна. Би одоо ямар ч тушаал өгч чадахаар байна. Гэвч миний ганц ч тушаал биелэгдэхгүй гэдгийг ойлгох хэрэгтэй гэж нэлээд хорсол тохуурхалтайгаар цохон ярьж байсан» гэжээ. 

	“Их оройтлоо гэхэд, хоёрхон хоногийн дараа тавдугаар сарын 1-нд оросууд бункерийн дэргэд ирэх болж” гэж Вейдлинг мэдэгджээ. Жижиг онгоцоор Берлинээс нисэхийг зөвшөөрч өгнө үү гэсэн Геббельс болон түүний гэргийн хүсэлтийг Гитлер хэрэгссэнгүй. Аксе гудамжинд эргэн тойрон нүх ухагдсан байсан тул үүнийг хэрэгжүүлэх ч боломж огтхон байгаагүй юм. 

	Дашрамд нь хэлэхэд ордонтой барих харилцаа аль эрт тасарсан тухай Гитлерийн обер-нисэгч Бауэр өгүүлж байжээ. 

	Дөрөвдүгээр сарын 27-нд Шарлоттенбургер-шоссед буусан «Фезелер-Шторх» гэдэг ганц суудалт онгоц бол хамгийн сүүлчийн нислэгийн онгоц байсан юм. Берлиний яг дээгүүр ниссэн энэ чимээ багатай онгоцоор нэрт нисэгч тамирчин эмэгтэй Ханна Рейч, фюрерээс урвасан Герингийн оронд цэрэг агаарын хүчний ерөнхий командлагчаар томилогдсон өөрийн нөхөр хурандаа генерал Греймаг Гитлерийн ордонд хүргэж ирсэн юм. Онгоцонд байдгаараа эвхэрч сууж явсан Грейм Грюнвальдын дээгүүр өнгөрч гарах зуураа хөлөөрөө шархаджээ. 

	Ханна Рейч, Грейм нар Гитлертэй уулзаж ярилцаад буцаж нисжээ. 

	Энэ бол Берлинээс гарсан сүүлчийн нислэг байлаа.

	 

	* * *

	 

	Зөвлөлтийн цэргүүд эзэнт улсын канцлярийн хажуухан талд тулалдаж байв. Бункер хүртэл хэдхэн метр газар үлджээ. 

	Гитлерийн итгэж найдаж байсан өнөө «Шидэт явдал» нь ч болсонгүй. Харин зөвхөн амиа хорлох ганц л зам үлджээ. Фосс, Раттенхубер, Бауэр, Вейдлинг нар мэдүүлэгтээ Гитлерийн хамгийн сүүлчийн цаг минутын тухай тодорхойлон бичиж байсан юм. 

	Бауэрийн мэдүүлэгт:

	— 1945 оны дөрөвдүгээр сарын 30-ны өдрийн үдээс хойш орчим Гитлер хоргодох байрандаа намайг туслагчийн минь хамт дуудсан юм. Гитлер биднийг ороход «Бауэр, би чамтай салах ёс гүйцэтгэх гэсэн юм. Ажлаа сайн хийж байсан явдалд чинь чамд талархъя. Чи энэ газрын зургийг дурсгал болгон авч үлд. Амь мултрах арга замаа олж авахын тулд зоригтой байх хэрэгтэй. Би үхлээ. Оросууд Потсдамын талбайд хүрч ирээд хэд хонож байна. Оросууд биднийг амьдаар олзлон авахын тулд унтуулдаг хийгээр буудаж магадгүй гэж би их айж байна. Тэр хийг бид нээн олсон боловч тэрээр одоо оросуудынх болчихсон» гээд фюрер биднийг гаргасан юм. 

	Гурван цагийн дараа намайг хоргодох байранд буцаж ирэхэд тэнд тамхи татацгааж байсныг би ажигласан билээ. Гитлерийг байхад тэнд тамхи татах явдал хатуу хориотой байсан юм. Би хэнээс ч билээ дээ, «Юу болов? Бүх зүйл дуусах нь энэ үү?» гэж асуухад «Тийм ээ. Бүх зүйл дууссан» гэв. Бункерт байсан бүх хүмүүсийн сэтгэл ихэд зовсон сандарсан байдалтай байсан. 

	Гитлерийн сүүлчийн минутын тухай дэд адмирал Фосс ярихдаа:

	— Фюрертэй хийсэн хамгийн сүүлчийн уулзалт дөрөвдүгээр сарын 30-нд барагцаалбал Берлиний цагаар 15 цаг 15 минутад болсон юм. Үдийн 12 цагт Гитлер түүний төв байранд байсан бүх хүмүүсийг өрөөндөө дуудсан. Гитлер намайг хамгийн сүүлд хүлээн авч бидний яриа бараг 15 минут үргэлжилсэн. Тэрээр өөрийн гэрээслэлийг рейхсийн ерөнхийлөгчөөр дахин томилогдсон гросс-адмирал Деницид ямар нэг аргаар дамжуулахыг хүссэн гэжээ. Тэр ярианы үеэр Гитлер «Би Зөвлөлт Холбоот Улс руу дайран довтолж байж ямар сүрхий алдаа хийв гэдгээ ойлгосон» гэж хэлэх шиг болсон гэж нотолжээ. 

	Раттенхуберийн нотолгоогоор Гитлер түүнтэй болон өөрийн ойр дотно хүмүүстэй салах ёс гүйцэтгэхдээ «Би амьдралаас тонилохоор шийдлээ. Та нар цэргүүдээ авч Берлинээс зайлахыг хичээцгээ» гэж мэдэгджээ. Мөн түүний хэлснээр Гитлер 1945 оны дөрөвдүгээр сарын 30-ны өдрийн багцаалбал 4 цаг орчимд хоргодох байранд амиа хорлон үхжээ. «Тэрээр цианийн каль идэж үхсэн гэдгийг би хожим мэдсэн» гэжээ. 

	Гитлер амиа хорлохоос өмнө өөрийн бие хамгаалагч эсэс Линг, Гюнше нарыг дуудаж өөрийнхөө болон Евагийнхаа шарилыг шатаах үүрэг өгчээ. 

	Линг, Гюнше нар энэ даалгаврыг биелүүлсэн боловч тэдний шарил нь маш удаан шатжээ. 

	 

	«18 цагийн үед манай өрөөнд нэгэн эсэс орж ирээд шатаж дуусаагүй шарилаас маш муухай юм үнэртэж харуулд зогсохын аргагүй байна. Иймд би шарил шатаах бензин авчрахаар танай өрөөгөөр дамжин гаръя гэж надаас гуйсан юм» 

	 

	гэж Раттенхубер мэдүүлж байлаа. 

	Цуст алуурч ийнхүү тэсэхийн аргагүй муухай үнэр ханхлуулан дуусах тавилантай байжээ.

	 

	* * *

	 

	Гитлерийг гутамшигтайгаар нас барсны дараа бункерт үлдсэн Геббельс, Борман болон бусад үндсэрхэг үзэлтнүүд өөрсдийгөө аврах бүх арга замыг сүвэгчилсэн байна. Хоргодох байранд яаралтай дуудагдаж ирсэн генерал Вейдлинг фашистын эрх баригчдын хэрхэн үймж сандарч байсан тухай хожим нь тодорхойлон өгүүлсэн билээ. 

	Тэрээр барагцаалбал 18 цагт эзэнт улсын канцлярт хүрэлцэн ирэхэд түүнийг фюрерийн өрөөнд яаралтай оруулжээ. Геббельс, Борман, Кребс нар ширээний цаана сууцгааж байжээ. 

	Гитлер 15 цаг 50 минутад амиа хорлож үхсэн гэж Кребс мэдэгдэв. Түүний үхсэн тухай мэдээ нууц байх ёстой ажээ. Гитлер үхэхээсээ өмнө гросс-адмирал Деницийг рейхсийн ерөнхийлөгчөөр, рейхсийн сайд доктор Геббельсийг рейхсийн канцляраар, рейхслейтер Борманыг намын асуудал эрхэлсэн сайдаар, фельдмаршал Шернерийг Батлан хамгаалах яамны сайдаар, Зейс Инквартыг Дотоод явдлын яамны сайдаар тус тус томилжээ. Маршал Сталинд энэ тухай радио холбоогоор мэдэгджээ. Барагцаалбал хоёр цаг шахуу оросын командлалын удирдах байгууллагуудтай холбоо тогтоохыг оролджээ. 

	Берлин хотыг сэтлэн гарах төлөвлөгөөг авч хэлэлцэх үеэр хотоос гарах бүх оролдлогыг хэрэгжүүлсэн байх хэрэгтэй гэж шаардаж байсан гэж Фосс мэдэгдэлдээ өгүүлжээ. Геббельс, Борман нар зөвлөлтийн командлалтай хэлэлцээ хийлгэхээр генерал Кребсийг явуулжээ. Тэд Кребсийг шөнөжингөө хүлээжээ. Гитлерийн үхсэн тухай мэдээ армийн дотор тарахаас болгоомжилж бункерээс хэнийг ч гадагш гаргасангүй. 

	Геббельс Зөвлөлт засгийн газарт захиа бичив. 

	 

	«Биднээс хагацан одсон талийгаач фюрерийн гэрээслэлийн дагуу бид генерал Кребст доорх үүргийг гүйцэтгэх эрхийг олгож байна. Өнөөдрийн 15 цаг 50 минутад фюрер өөрөө амьдралаас хагацан одлоо гэдгийг бид зөвлөлтийн ард түмний удирдагчдад мэдэгдэж байна. Өөрийнхөө хууль ёсны эрхийн дагуу фюрер засгийн бүх эрхийг генерал Дениц, Борман бид нарт гэрээслэл болгон үлдээсэн юм. 

	Зөвлөлтийн ард түмний удирдагчидтай холбоо тогтоох эрхийг би Борманд олголоо. Энэ холбоо нь дайнд маш их хохирол хүлээсэн том гүрнүүдийн хооронд энх тайвны хэлэлцээр тогтооход зайлшгүй чухал юм»

	 

	гэжээ. 

	Г. К. Жуков энэ захидлын тухай И. В. Сталинд мэдэгдэхэд 

	 

	«Өөдгүй муу амьтан тоглож дууссан юм байх даа! Амьдаар нь барьж авч чадаагүй нь харамсалтай» байна гээд Кребс болон гитлерийн бусад хэнтэй ч ямар ч хэлэлцээр байгуулж болохгүй» 

	 

	гэж тушаажээ. 

	Кребс тавдугаар сарын 1-ний өдрийн өглөө 10 цагт буцаж ирэхдээ үг дуугүй бууж өгөхөөс өөр ямар ч яриа байж болохгүй гэдэг хариу авчирчээ. 

	Тавдугаар сарын 1-ний өдөржин бүслэлтийг сэт цохих бэлтгэл хийж оройн 10 цагт түүнийг хэрэгжүүлэхийг оролджээ. Сэтлэх төлөвлөгөө бүтсэнгүй. Зөвлөлтийн цэргүүд сөнөж байгаа фашистын армийг хүрээлэн бүсэлж зэвсгээ хураалгахыг тулган шаардлаа. 

	Гитлерийг үхсэний дараа «энэ бол зайлшгүй төгсгөл юм. Түүний жишээгээр би замнах болно» гэж Геббельс мэдэгдэж байсан тухай Раттенхубер бичжээ. Үнэхээр ч тийм явдал болсон. Тэгэхдээ үүнийг өөрөө гүйцэтгэсэнгүй. Эсэс Геббельсийг түүний хүсэлтийн нь дагуу ар дагз руу нь буудан алснаар германы суртал ухуулгын яамны сайдын амьдрал төгссөн юм. Түүний гэргий нь ч нөхрийнхөө жишээгээр амиа хорлосон. Тэрээр үхэхийнхээ өмнө эсэсийн эмч нэгэн офицерын хамт хүүхдүүдээ алжээ. 

	Үндсэрхэг үзэлтнүүдийн удирдагчдын сүүлчийн үүр ичээ нь болж байсан гитлерийн бункер тэгж сөнөсөн билээ. 

	«Гурав дахь рейх»-ийн энэ зайлшгүй сүйрэл нь ардчилал, энх тайван, социализмын эсрэг дайны балмад төлөвлөгөө боловсруулж байгаа орчин үеийн империалист жанжлагчид, хэт фашист этгээдүүдэд чухал урьдчилсан сануулга болж байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1978 оны хэвлэл “ЗАЙЛШГҮЙ ШИЙТГЭЛ” номын ГАРЧИГ

	Ю. СЕМЕНОВ — Локкартын хуйвалдаан

	B. ХОМЧЕНКО — Тэд ард түмний зүрх сэтгэлийг шархдуулав

	Н. ПОЛЯКОВ — Зөвлөлтийн шүүх Савинковын хэргийг тасалсан нь

	Н. СМИРНОВ — Бакугийн комиссаруудын амь насыг бусниулсан хэрэг

	В. ШАЛАГИНОВ — Атаман Анненковын сүйрэл

	П. КАМЕРОН — Муэтдин, Рахманкулын дээрэмчдийг устгасан нь

	Е. САМОЙЛОВ — Цагаантны цэргээс фашизмд

	Н. ЧИСТЯКОВ — Семеновынхныг бут ниргэсэн нь

	Г. ГЛАЗУНОВ — Энэ явдал Краснодонд болсон юм

	М. ТОКАРЕВ — Битүү хориглолтод байхдаа

	Н. МАЙОРОВ — Краснодарын шүүх ажиллагаа

	Ф. ТИТОВ — Тангаргаасаа няцагсад

	М. КАРЫШЕВ — Бункерийн сүүлчийн өдрүүд

	C. МИРЕЦКИЙ — Фельдмаршалын хувцастай гэмт хэрэгтнүүд

	A. АНАНЬЕВ — Анчупанийн толгодод болсон эмгэнэлт явдал

	Ф. ТУЛИНОВ, B. БЕЛЯЕВ — Гвардийн гудамжинд болсон гэмт хэрэг

	И. РУБИНШТЕЙН — Агаарын тагнуул

	В. СМОЛЬНИКОВ — Давж заалдах эрхгүй

	В. МИХАЙЛОВ — Хариу шийтгэл

	 


1978 оны хэвлэл “ЗАЙЛШГҮЙ ШИЙТГЭЛ” номын Хэвлэн нийтлэлийн мэдээлэл

	ЗАЙЛШГҮЙ ШИЙТГЭЛ

	 

	(Эх орноосоо урвагчид, фашистын алуурчид, империалист тагнуулын газрын төлөөлөгчдийг ялласан шүүх ажиллагааны материал дээр тулгуурлан энэ номыг бичжээ). 

